
Azadlıq və istiqlaliyyət hər bir 
xalqın milli sərvətidir. 

Heydər Əliyev

“Tarixən olduğu kimi, xalqlarımız bu 
gün də bir-birinin yanındadır, sevin-
cini də, kədərini də birgə yaşayırlar. 
Azərbaycan xalqı Vətən müharibəsi 
zamanı və ondan sonrakı dövrdə Siz 
(Rəcəb Tayyib Ərdoğan – red.) başda 
olmaqla, qardaş Türkiyə dövləti və 
xalqının Azərbaycanın haqq işinə, əra-
zi bütövlüyünə göstərdiyi birmənalı 
siyasi dəstəyini və qətiyyətli mövqe-
yini heç zaman unutmayacaq”.
Bu fikirlər Azərbaycan Respublika-
sının Prezidenti İlham Əliyevin Tür-
kiyə Respublikasının yaranmasının 

100-cü ildönümü münasibətilə Prezi-
dent Rəcəb Tayyib Ərdoğana ünvan-
landığı təbrik məktubunda yer alıb.
“Biz Şuşa Bəyannaməsi ilə müttəfiqlik 
səviyyəsinə yüksələn Azərbaycan-Tür-
kiyə əlaqələrini bundan sonra da bütün 
sahələrdə gücləndirmək əzmindəyik. 
Ortaq mənəvi dəyərlər, dini-mədəni 
köklər kimi sarsılmaz təməllər üzərin-
də qurulmuş dövlətlərarası münasi-
bətlərimiz həm də bölgədə sabitliyin, 
əmin-amanlığın, inkişafın və təhlükə-
sizliyin zaminidir”, - deyə dövlətimi-
zin başçısı qeyd edib.

Bizim gələcəyimizin aydınlığı siyasi professionallıq və  milli siyasət sahəsində  göstərə 
biləcəyimiz qabiliyyətdən  asılıdır. Dünyanın bugünkü tələbləri və əsrlər boyu beyin-
lərdə və xarakterlərdə yığılmış həqiqətlər qarşısında  xəyalpərvər olmaq kimi ciddi xəta 

ola bilməz. Tarixin tələbi budur, elmin, ağlın, məntiqin tələbi belədir. 
Millətimizin güclü, xoşbəxt və rahat yaşaya bilməsi üçün  millətin tam milli siyasət yeritməsi 
və bu siyasətin daxili  quruluşumuza uyğun olması vacibdir. Milli siyasət  dediyim zaman biz 
bunu nəzərdə tuturuq: milli  sərhədlərimiz daxilində birinci növbədə öz qüvvələrimizə əsas-
lanaraq, varlığımızı qorumaq, millət və məmləkətin gerçək xoşbəxtliyinə və çiçəklənməsinə 
çalışmaq… Ümumiyyətlə, həyata keçməsi qeyri-mümkün olan xəyali  əməllərə milləti zor-
lamamaq və zərərə sürükləməmək… Sivilizasiya dünyasından mədəni və  insani davranış, 
qarşılıqlı dostluq gözləməkdir. 

Mustafa Kamal Atatürk

“Yurdda sülh, cahanda sülh üçün çalışırıq”.

Mustafa Kamal Atatürk

“İstiqlalına şəhidlərinin canı 
və qanı bahasına, çox mürək-
kəb və ziddiyyətli beynəlxalq 
vəziyyətdə qovuşan Türkiyə 
Respublikası yüz il sonra qlo-
bal siyasi xəritədə mühüm 
mövqeyə malik, dünyada əsas 
söz sahiblərindən biri olan, 
hər cəhətdən güclü və qüdrətli 
dövlətdir”.
Bu sözlər Azərbaycan Respub-
likasının Prezidenti İlham Əli-
yevin Türkiyə Respublikasının 
yaranmasının 100-cü ildönümü 
münasibətilə Prezident Rəcəb 
Tayyib Ərdoğana ünvanlandı-
ğı təbrik məktubunda yer alıb.
Dövlətimizin başçısı məktu-
bunda, həmçinin qeyd edib: 
“Atatürkün əmanəti olan qar-

daş Türkiyənin son iyirmi ildə 
inkişaf tempi, dünya çapında 
ən öndə duran ordudan tutmuş 
yüksək texnologiya və innova-
siyalara qədər bütün sahələrdə 
əldə etdiyi möhtəşəm nailiy-
yətləri, beynəlxalq aləmdə qa-
zandığı etibarı və yüksək nüfu-
zu Sizin sarsılmaz iradənizin, 
yorulmaz fəaliyyətinizin və 
qətiyyətlə həyata keçirdiyiniz 
müdrik siyasətinizin nəticəsi-
dir. Sizin əzmlə yürütdüyünüz 
strateji inkişaf xəttinə xalqı-
nızın birmənalı dəstəyi, Sizə 
olan sonsuz inam və etimadı 
Türkiyənin gələcək uğurlarını 
və nailiyyətlərini təmin edəcək 
ən mühüm amillərdir”.
Gündən-günə güclənən, ən 

qabaqcıl dövlətlərlə bir sıra-
da layiqli yerini tutan müasir 
Türkiyəni görməkdən qar-
daş ölkə olaraq böyük qürur 
və fərəh hissi duyduğumuzu 
vurğulayan Azərbaycan Pre-
zidenti bildirib: “Azərbaycan 
xalqının Ümummilli Lideri 
Heydər Əliyevin “Bir millət, 
iki dövlət” kəlamı xalqları-
mızın qardaşlığını, birliyini, 
həmrəyliyini ifadə etməklə 
yanaşı, ikitərəfli münasibət-
lərimizin əsl mahiyyətini əks 
etdirir. Fəxrlə qeyd etmək istə-
yirəm ki, bu fəlsəfənin sübutu 
olaraq hazırda Azərbaycan 
və Türkiyə dünya miqyasın-
da bir-birinə ən yaxın olan 
ölkələr və müttəfiqlərdir”.

Cümhuriyyətin 100-cü ildönümü münasibətilə 
Türkiyə Hərbi Dəniz Qüvvələri (HDQ) ölkə ta-
rixinin ən böyük paradını keçirib.
 “Yüzüncü ildə yüz gəmi” şüarı altında keçi-
rilən paradı Türkiyə Respublikasının HDQ ko-
mandanı donanma admiralı Ercüment Tatlıoğ-
lu ölkənin ən böyük “TCG Anadolu” amfibiya 
gəmisindən idarə edib.
Parad əsnasında Türkiyənin Hərbi Hava Qüv-
vələrinə aid təyyarələr İstanbul boğazı üzərin-
də uçuşlar həyata keçirib.
Nümayişdə “Solo Türk” və “Türk ulduzları” 
qrupuna daxil olan aviasiya vasitələri, eləcə də 
“F-16” və “F-4E” qırıcıları daxil olmaqla 20 təy-
yarə iştirak edib.
Türkiyə Prezidenti Rəcəb Tayyib Ərdoğan baş-
da olmaqla, dövlət və hökumət rəsmiləri nü-
mayişləri izləyiblər.

Türkiyə Respublikasının yaranmasının 100-cü ildö-
nümü münasibətilə oktyabrın 29-da Bakıda, Hey-
dər Əliyev Mərkəzində rəsmi qəbul təşkil edilib.
Rəsmi qəbulda Milli Məclisin sədri Sahibə Qafaro-
va, Türkiyənin Azərbaycandakı səfiri Cahit Bağçı, 
Milli Məclis sədrinin müavinləri və parlamentin 
deputatları, dövlət və hökumət nümayəndələri, xa-
rici ölkələrin Azərbaycandakı səfirləri, ictimaiyyə-
tin təmsilçiləri iştirak ediblər.
Əvvəlcə Türkiyə Respublikasının qurucusu Mus-
tafa Kamal Atatürkün və şəhidlərin xatirəsi bir 

dəqiqəlik sükutla yad edilib. Sonra Azərbaycanın 
və Türkiyənin Dövlət himnləri səsləndirilib.
Daha sonra Türkiyə Respublikasının Prezidenti 
Rəcəb Tayyib Ərdoğanın ölkəsinin milli bayramı 
münasibətilə tədbir iştirakçılarına videomüraciəti 
dinlənilib.
Türkiyə Cümhuriyyətinin 100 ilik yubileyi müna-
sibətilə təbriklərini çatdıran səfir Cahit Bağçı bildi-
rib ki, məzlumların, haqqı tapdalananların yanında 
olan Türkiyə ötən müddət ərzində daha da güc-
lənərək beynəlxalq aləmdə sabitliyin və təhlükəsiz-
liyin simvoluna çevrilib.
Ölkəsinin inkişaf yolundan danışan diplomat Tür-
kiyənin dünyada söz sahibi və ən güclü orduların-
dan birinə malik olduğunu bildirib. O, ölkəsinin 
bundan sonra daha da güclənəcəyini vurğulayıb.
Səfir bildirib ki, Türkiyə 44 günlük Vətən mühari-
bəsində olduğu kimi, azad edilmiş ərazilərdə apa-
rılan bərpa və quruculuq işlərində, infrastrukturun 
qurulmasında da qardaş Azərbaycanın yanındadır. 
O qeyd edib: “Türkiyə Prezidenti Rəcəb Tayyib Ər-
doğanın dediyi kimi, Azərbaycanın gələcəyi gələcə-
yimiz, sevinci sevincimiz, taleyi taleyimiz, kədəri 
kədərimizdir”.
Ölkələrimiz arasında ticari dövriyyəsinin 5 milyard 
dollardan çox olduğunu diqqətə çatdıran Cahit 
Bağçı əminliklə vurğulayıb ki, Türkiyənin yeni 100 
ili sülh, sabitlik, inkişaf, həmrəylik əsri olacaq.

Bundan tam 100 il əvvəl, oktyabrın 28-də türk 
xalqının ulu öndəri Qazi Mustafa Kamal Ata-
türk ölkə rəsmilərini Çankaya köşkündə axşam 
yeməyinə toplayaraq məşhur, “Əfəndilər, sa-
bah cümhuriyyəti elan edəcəyik” sözlərini iş-
lədir. Təqvim cümə günü, 1923-cü il 29 oktyabr 
tarixini göstərdikdə isə insanlarla dolu parla-
ment binasına daxil olan Atatürk bir neçə görüş 
keçirdikdən sonra məclis kürsüsünə çıxaraq 
“Suverenlik qeyd-şərtsiz millətə məxsusdur” 
sözləri ilə Türkiyə Cümhuriyyətini elan edir.
Binaya toplaşanlar bu ifadəni “Yaşasın Cüm-
huriyyət” şüarı və alqışlarla qarşılayırlar.
Bunun ardından, “Türkiyə dövlətinin idarəet-
mə şəkli respublikadır” başlıqlı qanun layihəsi 
və Qazi Mustafa Kamal Paşanın yeni Türkiyə 
dövlətinin ilk prezidenti seçilməsi təklifi Tür-
kiyə Böyük Millət Məclisinə təqdim edilir və 
158 parlament üzvünün səs birliyi ilə qəbul 
olunur.
Tarixə nəzər salsaq görərik ki, Türkiyə Cüm-
huriyyəti qurulduqda ölkədə vəziyyət olduqca 
acınacaqlı idi. Lakin ölkənin gələcəyinə inanan 
türk xalqı Mustafa Kamal Atatürk öndərliyin-
də böyük inkişaf yoluna qədəm qoyur.
Yarandığı gündən ədaləti, demokratiyanı, in-
san hüquqlarını və bərabərliyi özünə rəhbər 
tutan Türkiyə dövləti təhsil, nəqliyyat, idman, 
infrastruktur, mədəniyyət kimi müasir dünya-
nın ehtiyaclarına cavab verən bütün sahələri 
sürətli inkişaf etdirməyə çalışır.
Qazi Mustafa Kamal Atatürkün başlatdığı bu 
inkişaf yolu sonralar xüsusilə bir neçə lider 
tərəfindən uğurla davam etdirilir.
Ölkədə böyüməni sürətləndirmək və səna-
yeləşməni təşviq etmək üçün iqtisadi siyasətdə 

dəyişikliklər edilir. Sənaye istehsalı və ixraca-
tın əhəmiyyəti artır. Bir sıra iqtisadi islahatlar 
və modernləşmə təşəbbüsləri həyata keçirilir. 
Kənd təsərrüfatı strukturunun dəyişdirilməsi, 
infrastrukturun inkişafı, yeni sənaye sahələri-
nin yaradılması kimi məsələlər ön plana çıxır.
Bütün bunlarla yanaşı, ötən yüz ildə ölkə hər-
bi çevrilişlər, terror, iqtisadi böhranlar, xarici 
borclar, təbii fəlakətlər kimi bir çox imtahan-
lardan keçir. Böyük mübarizələrlə ötən bu bir 
əsrin tamamında, bu gün Türkiyə dünyanın ən 
qabaqcıl ölkələrindən birinə çevrilib.
Yaxın keçmişə baxdığımızda, Prezident Rəcəb 
Tayyib Ərdoğanın liderliyində keçən son iyir-
mi ilin Türkiyənin ən əhəmiyyətli inkişaf mər-
hələlərindən biri olduğunu görürük. Ötən bu 
dövrdə sənaye, səhiyyə, mədəniyyət, nəqliyyat, 
rabitə, infrastruktur, turizm, idman və bu kimi 
bir çox sahələr üzrə ilklərə, nəhəng layihələrə 
imzalar atılıb.
Türkiyənin son illərdə əsas inkişaf istiqamətlə-
rindən biri müdafiə və aviasiya sahəsidir. Son 
iyirmi ildə ölkənin müdafiə sənayesində yerli 
və milli texnologiya nisbəti 20 faizdən 80 faizə-
dək yüksəlib. Türkiyə bütün dünyanı heyrətə 
salan bu sahə üzrə texnoloji istehsala davam 
edir. Bu gün İHA, SİHA, “Atak” helikopteri, 
“Hürjet”, “Kaan” milli döyüş təyyarəsi, “TCG 
Anadolu” amfibiya gəmisi kimi bir çox texnika 
ölkənin bu sahə üzrə fəxr etdiyi işlərdən yalnız 
bir neçəsidir.
Bütün bunlara baxdıqda, hər sahə üzrə inkişa-
fını tam sürətlə davam etdirən və iri addımlar-
la yeni hədəflərə doğru irəliləyən qardaş ölkə 
Türkiyə bu gün yeni əsrinə böyük qürurla qə-
dəm qoyur.

“Məzlumların, haqqı tapdala-
nanların yanında olan Türkiyə 
ötən müddət ərzində daha da 
güclənərək beynəlxalq aləmdə 
sabitliyin və təhlükəsizliyin 
simvoluna çevrilib”.
Bunu Türkiyənin Azərbaycan-
dakı səfiri Cahit Bağçı ölkəsi-
nin milli bayramı münasibətilə 
keçirilən rəsmi qəbulda deyib. 
Ölkəsinin inkişaf yolundan da-
nışan diplomat Türkiyənin dün-
yanın ən güclü ordularından bi-
rinə sahib olduğunu və daha da 

möhkəmləndiyini deyib. Tür-
kiyə-Azərbaycan dostluğun-
dan və qardaşlığından danışan 
diplomat bir yerdə addımla-
yan ölkələrimizin qarşıdakı 
yeni hədəflərə doğru inamla 
irəlilədiklərini qeyd edib.
Ölkələrimiz arasında ticari 
dövriyyəsinin 5 milyard dol-
lardan çox olduğunu diqqətə 
çatdıran Cahit Bağçı bildirib 
ki, Türkiyənin yeni 100 ili sülh, 
sabitlik, inkişaf, həmrəylik ili 
olacağaq.

“Siyasətini dünyəvilik, de-
mokratiya və millətçilik kimi 
təməl prinsiplər əsasında qu-
ran Türkiyə son iyirmi ildə 
böyük siyasi və dövlət xadimi, 
Prezident Rəcəb Tayyib Ərdo-
ğanın rəhbərliyi ilə möhtəşəm 
uğurlara imza atıb”.
Bu fikirləri Milli Məclisin səd-
ri Sahibə Qafarova Türkiyə 
Respublikasının yaranması-
nın 100 illiyi münasibətilə ke-
çirilən tədbirdə səsləndirib.
Milli Məclisin sədri bildirib ki, 
Türkiyənin Birləşmiş Millət-
lər Təşkilatı, NATO, “Böyük 
iyirmilik”, İslam Əməkdaşlı-
ğı Təşkilatı, Türk Dövlətləri 
Təşkilatı kimi beynəlxalq təsi-
satlarda yaxından iştirakı onu 
sülh və sabitlik uğrunda çıxış 
edən qlobal oyunçuya çevirib.
“Haqq-ədalət və dürüstlük 
meyarları üzərində qurulan 

Türkiyə diplomatiyası ixtilaf-
ların yoluna qoyulmasında, 
dialoqun inkişafında və sülh 
təşəbbüslərinin irəli aparılma-
sında söz sahibidir”, - deyə Sa-
hibə Qafarova vurğulayıb.
Bu gün Türkiyə Ordusu, hərbi 
hava və hərbi dəniz qüvvələri-

nin dünyanın ən güclü silahlı 
qüvvələri sırasında olduğunu 
diqqətə çatdıran Milli Məclisin 
sədri “Türkiyə yüz ili” konsep-
siyasının yeni əsrdə Türkiyəyə 
daha böyük nailiyyətlər qa-
zandıracağından əminliyini 
ifadə edib.

Türkiyədə Respublikanın yaran-
masının 100 illiyi münasibətilə 
Türkiyənin Azərbaycandakı səfir
liyinin əməkdaşları, Türkiyə Si-
lahlı Qüvvələrinin ölkəmizdəki 
hərbi attaşeliyi, türkiyəli iş adam-
ları oktyabrın 29-da Azərbayca-
nın azadlığı uğrunda canlarını 
fəda etmiş türk əsgərlərinin ad-
ları və soyadları həkk olunmuş 
"Türk şəhidliyi" abidəsini ziyarət 
edib, önünə əklil qoyublar.
Şəhidliyin xatirə dəftərini im-
zalayan Türkiyənin ölkəmizdə-
ki səfiri Cahit Bağçı bildirib ki, 
Türkiyə xalqı bu qələbəni əzm-
karlıq və dəyanətlə qazanıb. Sə-
fir əlavə edib ki, bir əsr bundan 
əvvəl Türk dünyasının böyük 
oğlu, mahir sərkərdə və dahi li-
der Qazi Mustafa Kamal Atatürk 

Türkiyə xalqını vahid bir ideal 
ətrafında birləşdirməyə müvəf-
fəq olub, özünün ən möhtəşəm 
əsəri olan Türkiyə Respublikası-
nı qurmaqla istiqlal mübarizəsini 
uğurla sona çatdırıb. Cahit Bağçı 

bu böyük qələbənin türk milləti-
nin sarsılmazlığının və iradəsinin 
nümunəsi olduğunu vurğulayıb.
“Bu gün Türkiyə məzlumların 
tək ümididir. Ölkə müdafiə səna-
yesindəki millilik dərəcəsini 80 
faizədək yüksəldib. Türkiyə bu 
gün peykini, İHA-sını, SİHA-sı-
nı, tankını, topunu, savaş gəmi-
sini, savaş təyyarəsini, helikop-
terini və elektrikli avtomobilini 
istehsal edən bir sənaye ölkəsinə 
çevrilib. Aktiv regional və bey-
nəlxalq siyasətimizlə dünyada 
sülh, hüzur və barış üçün çalışı-
rıq”, - deyə diplomat vurğulayıb.
O, əlavə edib ki, Azərbaycan və 
Türkiyə prezidentləri tərəfindən 
imzalanan Şuşa Bəyannaməsi ilə 
iki ölkə arasındakı münasibətlər 
müttəfiqlik səviyyəsinə yüksəlib.

